
Gerth Mikaelsen        UKA/2026/241 

Naleraq       22.10.26 

Nunami asimiittumi pisortat aqqusiniutaannik sanaartorneq aamma 

ingerlatsineq pillugu Inatsisartut inatsisaattut siunnersuut. 

 (Ineqarnermut, Attaveqaasersuutinut, Isorliunerusunut 

Upalungaarsimanermullu Naalakkersuisoq) 

Qujanaq siulittasoq.  

Naleqqamiit oqaatigerusupparput nunami asimiittumi pisortat aqqusiniutaannik 

sanaartornissamut akerliunnginnatta. Akerlianilli isumaqarpugut inatsisissaq taama 

pingaaruteqartoq inuiaqatigiinnut, kommuninut, inuussutissarsiortunut 

pinngortitamullu kingunerisassat tamaasa eqqarsaatigalugit pitsaanerusumik 

qulaajarneqartariaqartoq. 

Aallaqqaasiullugu kommunit inissisimanerat eqqarsarnartoqartipparput. Inatsisartut 

inatsisissaattut siunnersuut naapertorlugu Naalakkersuisut aqqusinernik 

sanaartortitsissapput, kisianni aqqusineq naammasseriarlugu kommuninut 

tunniunneqassaaq.  

Tamatuma kingorna kommunit ingerlatsinermut aserfallatsaaliuinermullu 

akisussaaffik tigussavaat. Tassani apeqqutaavoq kommunit qanoq annertutigisumik 

aningaasatigut nammakkerneqassanersoq.  

Aqquserngit kilometererpassuarnik takissusillit pilersinneqarpata ukiuni amerlasuuni 

aserfallatsaaliinermut aningaasartuutit innuttaasunit ataasiakkaanit 

akilersorneqalersinnaapput. Naleqqamiit tamanna ernummatigaarput. 

Taamatuttaaq innuttaasut sinnerlugit eqqortumik paasiniaaffigerusuppagut: aqqusineq 

sanaartorneqarsinnaavoq, kisianni kingusinnerusukkut akiligassaq kiap 

akilertassavaa? Kommunit? Innuttaasut? Imaluunniit inuussutissarsiortut atuisut? 

Tamanna inatsisimmi ersarissumik tunngavilerneqanngilaq. 

Ilumoorsinnaanngilarmi inunnut killilinnut atugassanngorteriarlugu innuttaasunut 

susassaqanngittunut akiligassiisarnissaq. Tamanna Naleqqamiit orniginartinngilarput.  

Aamma pinngortitaq pillugu eqqarsarnissarput pingaaruteqarpoq. Kalaallit Nunaata 

pinngortitaa aqqusiorfissagissaarfigineqartussaq kisiat pinnani tassaavoq 

uumasoqarfik, piniarfik, aalisarfik, savaateqarfik, takornariaqarnikkut 

naleqaqarfiusoq aammalu kinguaassatsinnut eriagisassaq.  

Taamaattumik aqqusinniorneq pillugu aalajangiinerit aningaasaqarneq kisiat 

tunngavigalugu ingerlanneqassanngillat. Pinngortitaq, uumasoqarfiit, kulturikkut 

kingornussat aammalu najukkani inuuniarnermi atugassarititaasut aamma 

naligiimmik pingaaruteqartinneqartariaqarput. 

Tusarniaanermi aamma maluginiarparput savaatillit nunalerisullu aallartinnermi 

tamakkiisumik peqataatinneqarsimanngitsut. Pissusissamisuunngilaq. Nunami asimi 

aqquserngit pillugit aalajangiisoqassatillugu nunamik ulluinnarni atuisut, soorlu 

savaatillit, naasorissaasut, piniartut najukkamilu inuussutissarsiornermik ingerlatsisut 

tusarniarneqarnissaat pingaaruteqarluinnarpoq.  

Isumaqarpugut taakku ilisimasaat pingaaruteqartuusoq tusassallugit, taamaattumillu 

peqataatinneqarnissaat pisariaqarluni. 

Kiisalu apeqqutigisariaqarparput sooq sakkutooqarfiit illersornissamullu tunngasut 

immikkut inatsisip atuuffiata avataaniitinneqarsimanersut. Nunatsinni 

attaveqaasersuutit ineriartortinneqassappata, aqquserngit atorneqassappata 

imaluunniit siunissami iluaqutigineqassappata, taava aamma aningaasartuutinut 

peqataasariaqarput. Kalaallit Nunaat akeqanngitsumik atorneqartussaanngilaq. 

Naleqqamiit isumaqarpugut nunarput avataaniit atorneqassaguni annertuunik 

pisoqassatillugu aningaasaliiffigineqartariaqartoq. 

 Kisianni tamatumani tunngaviusariaqarpoq atuisut tamarmik kisimiillutik 

iluaquteqartutut inissisimanatik aamma akisussaaffimmik tigusissasut. Kommunit 

innuttaasut aningaasaqarnerat kisimi tunngavigalugu aaqqissuussisoqassanngilaq. 

Taamaattumik Naalakkersuisunut apererusuppugut: 

Qanoq Naalakkersuisut qulakkeersimavaat kommunit innuttaasullu aqqusernit nutaat 

pillugit ukiuni tulliuttuni aningaasatigut nammagassinneqannginnissaat? 

Aamma: 

Sooq illersornissamut suliaqarfiit sakkutooqqarfiillu aalajangersimasumik 

aningaasalersuinermut peqataasussatut ilanngunneqarsimanngillat, aamma uani 

pineqarput illoqarfinni nunaqarfinni imaluunniit nunani sakkutooqarfimminni sooq 

akiliisanngillat nunatsinnut? Umiarsualivinnut allaat. Iluaqutaasinnaasuugaluit.  

Naleqqamiit isumaqarpugut ineriartorneq pisariaqartoq, kisianni ineriartorneq 

innuttaasunut, kommuninut, inuussutissarsiortunut pinngortitamullu 

naapertuunnerusumik ingerlanneqartariaqartoq.  

Taamatut oqaaseqarluta Sanaartornermut ataatsimiitsitaliamut ingerlateqqipparput.  

Qujanaq.  

 


